Россия Федерацияса вӧр-ва озырлун да экология министерство 
«Югыд ва» национальнӧй парк 
Гӧраяс
Паркыс нюжӧдчӧма Урал гӧраса медся джуджыд рытыввыв пӧкатлӧн войвывсяньыс лунвывлань 300 километр кузя.
Сійӧ меститчӧма гӧраясын, гӧраяс бердын да увтасінъясын (тайӧ куим орографическӧй зона). Парклӧн мичлуныс - Урал гӧраяс.
Вӧр-ваыс тані зэв аслыспӧлӧс, сэтшӧм жӧ, кутшӧм и гӧраясын, и тшӧтшкӧсінъясын, и тундраын.
Туристъясӧс ёна чуймӧдӧны Урал гӧра дорын альпийскӧй видзьясыс да гӧравывса тыясыс, зэв визув юясыс, каньонъясыс да бузганъясыс, пӧкатъяс бердын «из каръясыс» да ю берегъяс пӧлӧн тешкодь кыртъясыс.
Гӧра пӧкатъясын да тшӧтшкӧс ыбъясын ыджыд отӧн паськӧдчӧмаӧсь гӧравывса тундра да посни изъяинъяс – курумъяс.
Приполярнӧй Ураллӧн гӧра визьясыс ёсьӧсь, найӧ лӧсялӧны альпийскӧй веркӧслы, тані эмӧсь джуджыд каньонъяса юяс, крут караяс, кӧні пыдӧсас дзебсясьӧны гӧравывса тыяс да кыз йияс. Тайӧ ставыс кольӧма ледник кадсянь. Гӧраяслӧн пасьтаыс мукӧдлаас 150 километрӧдз, а ӧткымын гӧра йыв кыпӧдчӧма саридз тшупӧдсянь 1800 метрысь вылӧджык.
Чорыд климат вӧсна Приполярнӧй Уралсӧ збыльысь шуӧны гӧраа канмуӧн,  «Печораса Альпъясӧн» да «Печораса Швейцарияӧн». Стӧч тані, парк шӧрын, Урал гӧралӧн медвылынінъясыс.
Войвыв Уралыс абу ёна джуджыд. Тані шыльыд йывъясас быдмӧ лыска вӧр да визувтӧны юяс. Ӧнія Европаын тані медся вӧрзьӧдлытӧм пельӧсъясыс, зверлы да лэбач-пӧткалы олӧмыс райын кодь.
Вӧр
Парк джынйыс – вӧрзьӧдлытӧм, пемыд да югыд лыска нэмӧвӧйся вӧр. Европаын татшӧм вӧрыс оз паныдасьлы. И тайӧ вӧрсӧ стӧча шуӧны «Европалы сынӧд сетысьӧн».
Ёнджыкасӧ тані быдмӧ сибирса коз, а Парклӧн лунвылас, гӧраясас - ньыв да сус пуяс. Вылынджык, гӧраясас да вӧръясас, ниа вӧрыс шоч.
Парк видзӧ пармалысь озырлунсӧ. Тані олӧны ош, низь, йӧра да кӧр (40-ысь унджык сикас млекопитающӧй), 204 сикас лэбач, сы лыдын Россияса гӧрд небӧгӧ пыртӧм еджыд бӧжа чери варыш да скопа.
21 сикас чериысь медся донаӧн лыддьыссьӧны печораса сьӧмга – чими, чикыш ком да голец-палия (сійӧ ледник кадсянь олӧ нин).
Быдмӧгъяс пиысь ставнас паныдасьлӧ 600-ысь унджык сикас сосудистӧй быдмӧг, некымын дас сикас нитш да рой. Татысь позьӧ аддзыны Войтыркостса гӧрд небӧгӧ пыртӧм адама глава турун, Россияса гӧрд небӧгӧ - виж юра дзуртан турун, маръямоль, Кузнецовлысь шиверекия, альпийскӧй вудсия, Траунштейнерлысь мӧсняк турун, а сідзжӧ уралса выя турун, войвыв шабді, куим юра вӧр купальнича (эндемичнӧй сикасъяс) да курильскӧй чай,  дзуртан турун (реликтӧвӧй сикасъяс). 
Ва
Паркын визувтӧны Кожым, Косъю, Вангыр, Ыджыд Сыня, Тшугӧр, Пӧдчерем. Тайӧ юясыс нуӧны васӧ Европаын медся ыджыд да сӧдз юяс пиысь ӧтиӧ, Печораӧ. Унджык юас кульмӧ нималана печораса лосось – сьӧмга.
Сэні, кӧн гӧраяс бердын кывтӧны юяс, берег доръяссӧ мичмӧдӧны крут бужӧдъяс. Найӧс шуӧны Воротаясӧн.
Урал гӧрасӧ мичмӧдӧ 800-ысь унджык ты. Медся гырысьясыс на пиысь – Тӧргӧвӧй, Ыджыд Бӧлбанты, Грубепендіты, Падежаты. Медмичаясыс меститчӧмаӧсь вылын гӧраясын да артмылӧмаӧсь ледник кадӧ.
Парклӧн гӧравывъясын эм 38 неыджыд ледник. Медыджыдыс на пӧвстын – Сабля гӧра вылын Гофманлӧн ледник.
Шоча паныдасьлӧ да чуймӧдӧ
«Югыд ва» национальнӧй парк – Европаын дзик ӧти пельӧс, кӧні вӧр-ваыс ӧнӧдз на вӧрзьӧдтӧм.
Европаын тайӧ медыджыд морт киӧн вӧрзьӧдлытӧм вӧр.
Быдмӧгӧн да звер-пӧткаӧн озырлуныс да налӧн унасикаслуныс артмӧма и сы вӧсна, мый тані матын Медшӧр Урал гӧралӧн мусюрыс, татысь позьӧ аддзыны асыв-европаса да сибирса, арктикаса да вӧр-степса быдмӧгъяс да звер-пӧтка.
Аслыспӧлӧс мувыв серпасыс сетӧ позянлун некымын километр мунігӧн аддзыны и сук лыска вӧр, и ниа вӧр, и альпийскӧй видзьяс, и гольцовӧй тундра.
Тані Ураллӧн медся джуджын гӧраясыс: Народа (1895 м), Тӧвпозіз, Сабля, Карпинскийлӧн, Кӧлӧкӧльня гӧраяс да, дерт жӧ, парклӧн символыс – Манарага (Ош лапа), коді лэптӧма ассьыс квайт гыж-йывсӧ.
Парклӧн меддонаторъяс пиысь ӧтиыс – пырыс тыдалана сӧдз, экология боксянь зэв бур ва. Буретш та вӧсна и пуктӧма нимсӧ: «Югыд ва».
Мутасыс чуймӧдӧ аслас вӧр-ва памятникъясӧн: тані и кыртъяс да рудӧгъяс, тыяс да бузганъяс, быгалӧмӧн артмӧм тешкодь сюръяяс да вальдӧминъяс.
Гӧраясын эмӧсь и некытысь мӧдлаысь аддзывны позьтӧм гӧравывса пӧрӧдаяслӧн восьсаинъяс, коркӧ овлӧм быдмӧгъяслӧн да пемӧсъяслӧн колясъяс, шоча паныдасьлысь минералъяслӧн куйланінъяс. Ставыс тайӧ геологическӧй памятникъяс. 
Историялӧн да культуралӧн озырлун
Ӧнія парклӧн мутасын палеолит кадсянь нин олісны да вӧралісны Печораса Урал бокысь да Об ю кывтыдысь мансияс (вогулъяс, яранъяс, ӧстякъяс), комияс (зыряна) да рочьяс.
История да культура объектъяс пӧвстын – важ йӧзлӧн оланінъяс да енлы кевмысянінъяс, манси да коми йӧзлӧн енлы эскӧмкӧд йитчӧм обряд нуӧдан объектъяс, вӧрса ю йывъясын старӧверъяслӧн оланін колясъяс.
Урал гӧраясын нэмъяс чӧж видзисны кӧръясӧс. И ӧнӧдз на татчӧ Ураллӧн асыввыв пӧкатсянь коми кӧр видзысьяс, войкытшбердса ӧнія кочевникъяс, гожӧм кежлӧ вайӧдӧны йирсьӧдны ассьыныс стадаяснысӧ.
Туризм
Быд во Урал аслас мича да озыр вӧр-ванас кыскӧ ас дорас найӧс, кодъяс окотитӧны аддзывны тайӧ вӧрзьӧдлытӧминъяссӧ.
«Югыд ва» национальнӧй парк – тайӧ абу сӧмын вӧр-вакӧд йитчӧм туризм. Татчӧ волывлӧны и научнӧй экспедицияяс, и студентъяс практика вылӧ, тані нуӧдӧны войтыркостса семинаръяс да конференцияяс, челядьлы экологическӧй лагеръяс да полевӧй школаяс.
Паркса уджалысьяслӧн медшӧр могыс – видзны вӧр-ва озырлунсӧ. И тайӧ жӧ кадӧ найӧ кыпӧдӧны тані приютъяс да сувтланінъяс, лӧсьӧдӧны туристъяслы маршрутъяс да туйяс. Зэв ёна налы отсасьӧны татчӧс олысьяс да волонтёръяс.
Парклӧн визит-шӧринъясын пыр нуӧдӧны экскурсияяс да выставкаяс, челядьлы конкурсъяс да олимпиадаяс. Йӧзӧдӧм материалъясын гижӧны вӧр-ва, история да культура озырлун йылысь.
Медым кольны йӧзлы Уралса вӧр-валысь озырлунсӧ, колӧ сійӧс видзны. Та вӧсна паркын оз позь ни вӧравны, ни чери кыйны, ни пӧрӧдны вӧр, нин ветлыны сьӧкыд гусеничнӧй техникаӧн. Став сикас туризмысь бурджыкӧн лыддьыссьӧ наука боксянь туялан да вӧр-вакӧд тӧдмасян туризм, фото- да видеотуръяс. Татшӧм туризм дырйи вӧр-ваыслы вӧчӧны медэтша лёкторсӧ.
Став мирын содӧ вӧрзьӧдтӧм вӧр-ва дорӧ, цивилизацияӧн инмӧдчывлытӧминъяс дорӧ интересыс, сідзкӧ, паркса экологическӧй туризмлӧн зэв бур аскиалуныс.
Бура тіянлы шойччыны да мед вӧлі бур поводдя!
«Югыд ва» национальнӧй парк – ставмирса вӧр-ва озырлун
1972 воын Парижын ЮНЕСКО Генеральнӧй конференциялӧн 17-ӧд сессия дырйи вӧлі примитӧма Ставмирса культура да вӧр-ва озырлун видзӧм йылысь конвенция. Тайӧ артмӧдчӧмыслӧн медшӧр могыс – видзны Му шарлысь медтӧдчана да медмича местаяссӧ.
Конвенциялӧн подулас - кык положение:
· Миян му шарын культураыс да вӧр-ваыс – тайӧ озырлун. Сійӧ быть колӧ дӧзьӧритны да видзны.
· Му шарвывса культура да вӧр-ва памятникъясыс абу сӧмын сійӧ канмуыслӧн, кӧні найӧ меститчӧмаӧсь, но и мирса став йӧзыслӧн.
Россия пырӧдчис Конвенцияӧ 1988 воын.
1995 воын «Югыд ва» национальнӧй парксӧ да Печора-Ылыдзса заповедниксӧ пыртӧма ЮНЕСКО-лӧн Ставмирса озырлун лыддьӧгӧ. Налӧн ӧтувъя нимыс - «Комиын вӧрзьӧдлытӧм вӧр». Россияын тайӧ медводдза вӧр-ва мутас, кодлы сетӧма татшӧм ыджыд статус.
Талун кежлӧ Лыддьӧгӧ пыртӧма россияса татшӧм объектъяс: «Байкал ты» (1996), «Камчаткаса вулканъяс» (1996), «Алтайса Зарни гӧраяс» (1998), «Рытыввыв Кавказ» (1999), «Шӧр Сихотэ-Алинь» (2001), «Убсу-Нурдорса увтасін» (2003), «Врангельлӧн ді» (2004), «Путорана плато» (2010), «Ленаса сюръяяс» (2012).
Комиын вӧрзьӧдлытӧм вӧр
«Комиын вӧрзьӧдлытӧм вӧр» объектсӧ Озырлун лыддьӧгӧ пыртан подувъяс (Номинация текстысь).
Тайӧ мутассӧ позьӧ лыддьыны мирӧвӧй (став мувывса) тӧдчанлуна объектӧн сы вӧсна, мый:
· тані быдмӧны быдмӧгъяс, олӧ звер-пӧтка, кодъяс шоча паныдасьлӧны да воӧмаӧсь быран выйӧдз нин, эмӧсь вӧрзьӧдлытӧм вӧръяс;
· эм уна сикас вӧр-ва зона: шӧркодь пармасянь тундраӧдз;
· эмӧсь геологияын шоча паныдасьлысь артмӧмторъяс; вӧр-валӧн да ледник кадся уна сикас геологическӧй памятник петкӧдлӧ ӧнія геологияын вежсьӧмъяссӧ;
· эмӧсь вӧр-валӧн зэв мича инъяс.
«Югыд ва» национальнӧй парк
- Россияын да Европаын торйӧн ёна видзан зэв ыджыд вӧр-ва мутас, кодлӧн ыдждаыс 18941 квадратнӧй километр. Парклӧн асыввыв мудорыс мунӧ Ураллӧн медшӧр гӧраті – Европалӧн да Азиялӧн мудорті. Лунвывлын парккӧд орччӧн меститчӧма Печора-Ылыдзса заповедник.
Парксӧ вӧлі лӧсьӧдӧма 1994 воын Войвыв да Приполярнӧй Ураллӧн рытыв пӧкатъясын, медым видзны экология, история да рекреация боксянь тӧдчана тайӧ шоча паныдасьлысь вӧр-васӧ.
Кыдзи веськавны паркӧ
«Югыд ва» национальнӧй парк меститчӧма Коми Республикалӧн Вуктыл, Печора да Инта районъясын. Дирекцияыс – Вуктыл карын, парклӧн филиалъясыс – Печора да Инта каръясын.
Национальнӧй паркӧ позьӧ воӧдчыны Вуктыл карсянь (Войвыв кӧрт туйлӧн Ухта станциясянь рейсӧвӧй автобусӧн 230 км), Инта, Печора каръяссянь (Войвыв кӧрт туй кузя Москва-Воркута поездӧн).
Инта карсянь Желанное посёлокӧдз гӧраясӧ эм 130 км кузьта грунтӧвӧй автомашина туй.
Вуктыл карсянь асыввывлань, «Сияние Севера» биару туй пӧлӧн эм пурысь. Туйыс ведомственнӧй, сы кузя мунӧм вылӧ колӧ торъя разрешение.
Медым унджык тӧдмавны «Югыд ва» национальнӧй паркӧ волыны позянлун йылысь, позьӧ шыӧдчыны парклӧн дирекцияӧ да сылӧн филиалъясӧ.
Паркын лӧсьӧдӧма уна сикас режима зона.
Заповеднӧй зона. Татчӧ волысьясӧс оз лэдзны. Торйӧн ёна видзан зонаын позьӧ ветлӧдлыны сӧмын индӧм маршрутъяс кузя. Рекреационнӧй зонаыс волысьяслы восьса.
Водзвыв босьтӧй паркӧ волӧм вылӧ разрешение – ми кутам тӧдны, мый ті миян гӧсьтъяс да локтінныд бурӧн. Авто-, мото- да авиатранспорт вылӧ сідзжӧ колӧ торъя разрешение.
· Ветлӧдлӧй сӧмын индӧм ордымъясті да туйясті.
· Сувтӧдалӧй палаткаа лагеръястӧ да ӧзтӧй бипуръястӧ сӧмын та вылӧ лӧсьӧдӧм торъя сувтланінъясын.
· Кольӧй ас бӧрсяныд сувтланінъяссӧ да шойччанінъяссӧ сӧстӧма да тыр-бура, чукӧртӧй ас бӧрсяньыд ёгтӧ, киськалӧй ваӧн бипуръястӧ.
· Энӧ гижалӧй изъяс, пуяс вылӧ да сувтланінъясӧ. Ас йывсьыныд казьтылӧм ті верманныд кольны воча йитӧда небӧгъясын, мый эм быд приютын. 
· Юясті да тыясті ветлыны позьӧ сӧмын мотортӧм средствоӧн.
· Ёна корам, эн кералӧй, эн чегъялӧй пуяссӧ да кустъяссӧ, эн нетшкӧй кыдз пу кырсьсӧ да быдмӧгъяссӧ.
· Тшак да вотӧс ті верманныд ӧктыны сӧмын ас коланлун вылӧ.
· Мутасын оз позь ни вӧравны, ни чери кыйны, ни чукӧртны коллекцияяс да гербарийяс, вӧрса быдмӧгъяс.
· Вӧрын да ю вылын олӧй лӧня, пармаын ассьыныд ветлан туйяснытӧ эн колялӧй, эн повзьӧдлӧй звер-пӧткасӧ, эн матыстчӧй позъяс дорӧ, медым найӧс эз казявны хищникъяс.
· Тіянкӧд кӧ эм пон, кутӧй сійӧс дом йылын.
Йитӧдъяс да юӧр
Дирекция (Вуктыл кар):
тел./факс 8(82146) 2-47-63, 2-10-57
yugyd-va@mail.ru
Филиалъяс:
Печора кар, тел./факс: 8 (82142) 3-45-34,
pechora-park@mail.ru
Инта кар, тел./факс: 8 (82145) 6-20-93,
park-inta@yandex.ru
Национальнӧй парклӧн официальнӧй сайт 
www.yugyd-va.ru

